
Аннотация. Мақолада Европа Иттифоқининг (ЕИ) ягона аграр сиёсати доирасида 
қишлоқ хўжалигини молиявий қўллаб-қувватлаш механизмлари ёритилган. Хусусан, ЕИ 
ягона аграр сиёсатининг мазмуни, асосий йўналишлари, аграр секторни давлат 
томонидан молиявий қўллаб-қувватлаш тизими ва йўналишларига эътибор қаратилган. 

Калит сўзлар: ягона аграр сиёсат, озиқ-овқат хавфсизлиги, аграр секторни 
молиявий қўллаб-қувватлаш, даромадларни қўллаб-қувватлаш, бозор фаолиятини қўллаб-
қувватлаш, қишлоқ ҳудудларини ривожлантириш, бевосита тўловлар, таянч тўлов 
схемаси, яшиллик тўловлари, ишлаб чиқариш ҳажмига боғланган тўловлар. 

Abstract. The article describes the mechanisms of financial support for agriculture in the 
framework of a common agrarian policy of the European Union (EU). In particular, attention is paid 
to the content, main directions of the EU's common agrarian policy, the system and directions of 
state financial support of the agricultural sector. 

Keywords: common agrarian policy, food security, financial support of the agricultural 
sector, income support, market support, rural development, direct payments, basic payment 

Кириш 
Қишлоқ хўжалигини барқарор ривожлантириш бутун жаҳонда мамлакатлар 

озиқ-овқат хавфсизлиги ҳамда миллий мустақиллигини таъминлашнинг муҳим 

шартларидан бири саналади ва давлат томонидан ҳар томонлама қўллаб-қувватлаб 
турилади. Ўзбекистон Республикаси Президентининг 2019 йил 23 октябрдаги ПФ-5853-
сонли фармони билан тасдиқланган “Ўзбекистон Республикаси қишлоқ хўжалигини 
ривожлантиришнинг 2020-2030 йилларга мўлжалланган стратегияси”да илғор 
хорижий давлатларнинг тажрибасига таянган ҳолда қишлоқ хўжалигининг 
рақобатбардошлигини оширишга қаратилган давлат аграр сиёсати ва қишлоқ 
хўжалиги маҳсулотлари ишлаб чиқарувчиларни давлат томонидан молиявий қўллаб-
қувватлаш механизмларини тубдан такомиллаштириш, тармоқни ривожлантириш 
учун давлат дастурлари ва хизматларига ажратилаётган бюджет маблағлари 
миқдорини қайта кўриб чиқиш каби бир қатор вазифаларни амалга ошириш белгилаб 
берилган.  Шу муносабат билан аграр сиёсат ҳамда қишлоқ хўжалигини давлат 
томонидан молиявий қўллаб-қувватлашнинг ривожланган хорижий мамлакатларда 
шаклланган, турли шакллар, усуллар, механизмлар ва дастакларни қамраб олган илғор 

тажрибаларини ўрганиш ва уларни мамлакатимиз шароитларига мослаштириб жорий 
этиш бўйича илмий изланишлар олиб бориш долзарб аҳамият касб этмоқда. 

Мавзуга оид адабиётларнинг таҳлили 
Жаҳонда аграр секторни давлат томонидан молиявий қўллаб-қувватлаш бўйича 

БМТ Бош Ассамблеяси ҳамда Қишлоқ хўжалиги ва озиқ-овқат ташкилоти (FAO) 
томонидан “Барқарор ривожланиш мақсадлари” доирасидаги 17 та глобал 

http://www.iqtisodiyot.tsue.uz/
mailto:msyusupov@mail.ru


“Iqtisodiyot va innovatsion texnologiyalar” ilmiy elektron jurnali. № 2, mart-aprel, 2021 yil 

189 2/2021 (№ 00052)                                http://iqtisodiyot.tsue.uz 

вазифалардан бири сифатида “Очликка барҳам бериш, озиқ-овқат хавфсизлигини 

таъминлаш, овқатланишни яхшилаш ва қишлоқ хўжалигининг барқарор 
ривожланишига кўмаклашиш” [1, 2], Жаҳон савдо ташкилоти (ЖСТ) томонидан қишлоқ 
хўжалигини молиявий қўллаб-қувватлашга қўйиладиган талабларни сариқ, яшил ва 
мовий саватларга туркумлаган ҳолда тизимлаштириш [3], Иқтисодий ҳамкорлик ва 
тараққиёт ташкилоти (OECD) [4] ҳамда Европа комиссиясининг Бош директорати [5] 
томонидан аграр секторни бюджет-солиқ ва молия-кредит механизмлари орқали 
қўллаб-қувватлаш тизимини такомиллаштириб бориш  йўналишларида тадқиқотлар 
олиб борилмоқда. 

Россиялик иқтисодчи олимлар Е.Е.Жоголева [6], Э.М.Радостева ва 
М.Г.Порвадовлар [7] аграр сиёсат ва қишлоқ хўжалигини бюджет-солиқ механизмлари 
орқали молиявий қўллаб-қувватлаш орқали мамлакат озиқ-овқат хавфсизлигини 
таъминлаш, экологик мувозанатни сақлаш ҳамда қишлоқдаги ижтимоий масалаларни 
ечишга қаратилган муаммолар юзасидан тадқиқотлар олиб боришган.  

Мамлакатимиз олимларидан Д.Н.Саидова, И.Б.Рустамова ва Ш.А.Турсуновлар 
[8] аграр сиёсатни иқтисодий сиёсатнинг таркибий қисми сифатида қараб, уни 
мамлакат озиқ-овқат хавфсизлигини таъминлаш,  тармоқда  ишлаб  чиқариш 
самарадорлигини  ошириш,  қишлоқ  аҳолисининг  даромадлари  ва турмуш 
даражасини юксалтириш вазифалари билан боғлиқ ҳолда  қарашган бўлса, Ч.Муродов, 
Х.Я.Саатова, Д.Н.Ильиналар [9] қишлоқ хўжалигини давлат томонидан қўллаб-
қувватлашнинг хорижий мамлакатлар тажрибаларини тадқиқ этишган.  

Таъкидлаш жоизки, Ўзбекистонда аграр сиёсат ва қишлоқ хўжалигини давлат 
томонидан молиявий қўллаб-қувватлаш масалалари, жумладан бу борада 
ривожланган хорижий мамлакатлар тажрибалари тизимли ёндашилган ҳолда тўлиқ 
ўрганиб чиқилмаган. Шу сабабли, мақолада Европа Иттифоқи мамлакатлари мисолида 
ЕИ аграр сиёсатининг асосий йўналишлари ва  аграр секторни молиявий қўллаб-
қувватлаш механизмлари тадқиқ этилган.  

Тадқиқот методологияси 
Аграр сиёсат ва тармоқни давлат томонидан молиявий қўллаб-қувватлаш 

муаммоларини таҳлил этиш билан шуғулланган халқаро ташкилотлар ҳамда миллий 
ва хорижлик олимларнинг илмий изланишлари натижалари мазкур тадкикотнинг 
назарий-услубий базаси сифатида хизмат қилди. Мақолани тайёрлашда абстракт ва 
аналитик мушоҳада, қиёсий ва омилли таҳлил, иқтисодий-статистик, анализ ва синтез, 
норматив ва позитив таҳлил ҳамда бошқа усуллардан фойдаланилди.  

Таҳлил ва натижалар 
Тадқиқотларнинг кўрсатишича, Европа Иттифоқида (ЕИ) қишлоқ хўжалигини 

тартибга солиш ва қўллаб-қувватлаш унинг ягона аграр сиёсати доирасида олиб 
борилади. Ягона аграр сиёсатнинг асосий мақсади қуйидаги вазифаларни амалга 

оширишга йўналтирилган: 
- қишлоқ хўжалиги маҳсулотларини узлуксиз ва барқарор етказиб бериш эвазига 

озиқ-овқат хавфсизлигини таъминлаш; 
- қишлоқ хўжалигида ресурсларни оптимал тақсимлаш ва улардан самарали 

фойдаланиш эвазига ишлаб чиқариш омиллари унумдорлигини ошириш; 
- аграр ишлаб чиқаришга хос таваккалчилик (риск) элементларини пасайтириш 

орқали озиқ-овқат бозорларида мувозанатни сақлаш; 

- фермерларнинг етарли даромад олишларини қўллаб-қувватлаш орқали улар 

учун муносиб турмуш тарзини шакллантириш; 
- қишлоқ ҳудудларининг мувозанатлашган, барқарор ривожланишига эришиш;  
- экология ва атроф-муҳитни муҳофаза қилишнинг самарали тизимини 

шакллантириш; 
- истеъмолчилар учун мақсадга мувофиқ нархлар даражасини сақлаб туриш ва 

бошқалар.   
ЕИ ягона аграр сиёсатининг асосини ташкил этувчи уч йўналишни ажратиб 

кўрсатиш мумкин: бозор фаолиятини қўллаб-қувватлаш (Market Support), 
даромадларни қўллаб-қувватлаш (Income Support) ва қишлоқ ҳудудларини 
ривожлантириш (Rural Development) [10].  

Бозор фаолиятини қўллаб-қувватлаш (market support) орқали қишлоқ 
хўжалигининг бошқа тармоқларга қараганда табиий-иқлим ва об-ҳаво шарт-
шароитларига кучли боғлиқлиги натижасида озиқ-овқат бозорларида юзага келадиган 
номутаносибликларни бартараф этиш, қишлоқ хўжалиги маҳсулотларига бўлган 
талабнинг бошқаларга нисбатан ноэластиклиги оқибатида фермерлар даромадининг 
пасайиб кетиши хатарларини олдини олиш каби бир қатор қўллаб-қувватлаш 
тадбирлари амалга оширилади. Бозор билан боғлиқ бу ноаниқликлар давлатнинг 
қишлоқ хўжалиги тараққиётини барқарорлаштириш борасидаги муҳим вазифаларини 
юзага чиқаради. Шундан келиб чиқиб ЕИда бозор мувозанатини сақлаб туриш бўйича 
бир қатор маркетинг дастаклари (регуляторлар) қўлланилади. 

 Иккинчи йўналиш бўлган даромадларни қўллаб-қувватлаш (Income Support) 
механизмларига назар ташласак, бевосита тўловлар (Direct Payments) нафақат 
фермерларга зарурий минимал даромадлар олишларига, балки атроф-муҳитни асраб-
авайлаш ва ижтимоий неъматлар билан таъминлашга ҳам имкон беради. 

Қишлоқ ҳудудларини ривожлантириш (Rural Developent) ЕИ ягона аграр 
сиёсатининг учинчи муҳим йўналиши саналади. Бу дастурлар қишлоқ ҳудудларини 
мувозанатлашган ва барқарор ривожланишини таъминлаш, қишлоқ аҳолисининг янги 
давр талаблари ва ўзгаришларига мос эҳтиёжларига мослашиш мақсадларига хизмат 
қилади. 

ЕИнинг ягона аграр сиёсати ҳар 7 йилда бир марта ишлаб чиқилиб, Европа 
Комиссияси Кенгаши ва Парламенти томонидан тасдиқланади. Бунда аграр сиёсатни 
амалга ошириш ва қишлоқ хўжалигини қўллаб-қувватлашга ажратиладиган бюджет 
харажатларининг юқори чегараси (Budjet Expenditure Ceiling) ҳамда уларни сарфлаш 
йўналишлари белгилаб берилади. Бозор фаолиятини қўллаб-қувватлаш ва 
даромадларни қўллаб-қувватлаш тадбирлари фақат ЕИ бюджетидан 
молиялаштирилса, қишлоқ ҳудудларини ривожлантириш дастурлари аъзо 
мамлакатлар томонидан биргаликда молиялаштириладиган узоқ муддатли 

дастурларга асосланади.      
ЕИнинг ягона аграр сиёсати доирасида қишлоқ хўжалигини молиялаштиришни 

асосан иккита йирик институционал тузилма: Европа Қишлоқ хўжалиги кафолат 
жамғармаси (European Agricultural Guarantee Fund (EAGF)) ва Европа Қишлоқ 
ҳудудларини ривожлантириш жамғармаси (The European Agricultural Fund for Rural 
Development (EAFRD))  амалга оширади.  

ЕИнинг янги ягона аграр сиёсати унинг 2014-2020 йилларга мўлжалланган 

умумий бюджети тузилмаси (EU budgetary framework) ва кўп йиллик молиявий 
концепциясига (Multiannual financial framework - MFF) мувофиқлаштирилган. Чунки, 
аграр сиёсатни ЕИ фондлари орқали молиялаштириш масаласи шуни талаб этади. 
Фаол музокаралардан сўнг ягона аграр сиёсат ва молиявий концепция бўйича аъзо 
мамлакатлар ўртасида ўзаро консенсусга эришилди. Янги ягона аграр сиёсат ЕИ 
Кенгаши билан келишилади ва ЕИ Парламенти томонидан қабул қилинади [11].  

Янги сиёсат ўтган ислоҳотлар йўлини давом эттириб, ишлаб чиқаришни қўллаб-
қувватлашдан ишлаб чиқарувчиларни қўллаб-қувватлаш томон борди ва ҳозирда 
кўпроқ ер ва бошқа ресурслардан самарали фойдаланишга асосланган ёндошувга 
таянмоқда. Бу ёндошув аграр сектор юз тутаётган ва кўпчилиги ташқи омиллар бўлган 
муаммолар таъсирида юзага келмоқда. Бу муаммоларни уч гуруҳга бўлиш мумкин (1-
расм): 
 

 
     
         
     
 
  

 
 
 
 
 
 
 
 
 

 
 

1-расм. Европа Иттифоқининг 2014-2020 йиллар учун янги ягона аграр сиёсати: 
муаммолардан мақсадларни ислоҳ қилиш сари 

- иқтисодий (озиқ-овқат хавфсизлиги ва глобаллашув таъсири, ишлаб чиқариш 
омиллари маҳсулдорлиги ўсишининг камайиши тенденцияси, нархларнинг тебраниб 
туриши (беқарорлиги), ишлаб чиқариш ресурслари нархлари қимматлиги таъсирида 
ишлаб чиқариш харажатларининг ошиб кетиши, озиқ-овқат таъминоти занжирида 
фермерлар позициясининг ёмонлашиб бориши); 

- экологик (ресурслардан фойдаланиш самарадорлиги, тупроқ ва сув сифати, 
атроф-муҳитга солинаётган хавф-хатарлар, биохилма-хиллик); 

- ҳудудий (қишлоқ ҳудудларининг демографик, иқтисодий ва ижтимоий 
ривожланиши билан боғлиқ муаммолар). 

Ягона аграр сиёсатнинг фермерларни молиявий қўллаб-қувватлашга қаратилган 
чора-тадбирлари учта вазифаларни қамраб олади: 

Муаммолар Сиёсий мақсадлар Ислоҳот мақсадлари 

Иқтисодий 

Экологик 

Ҳудудий 

Барқарор озиқ-овқат 
таъминоти 

Табиий ресурсларни ва 
иқлим ўзгаришлари 
таъсирини самарали 

бошқариш 

Ҳудудларнинг мувоза-
натлашган ривожланишини 

таъминлаш 

Кучли 
рақобатбардошлик 

 
 
 
 

Янада мустаҳкам 
барқарорлик  

 
 
 

Юксак самарадорлик 

- барқарор  озиқ-овқат таъминоти (озиқ-овқат ишлаб чиқариш суръатларининг 

барқарорлиги); 
- табиий ресурсларни ва иқлим ўзгаришларининг таъсирини самарали 

бошқариш; 
- ҳудудларни мувозанатлашган ривожланишини таъминлаш.  
 Янги ягона аграр сиёсатни амалга ошириш учун зарур маблағлар қиймати 

ЕИнинг 2014-2020 йилларга мўлжалланган Кўп йиллик молиявий концепцияси (ЕИ 
бюджети) доирасида тасдиқланган. Ягона аграр сиёсат учун ажратиладиган ЕИ 
бюджетининг умумий қиймати 2014-2020 йиллар учун жорий нархларида 408,31 
миллиард евро даражасида белгиланган бўлиб, унинг 312,74 миллиард евроси 
бевосита тўловлар (Direct Payments) ва бозор билан боғлиқ харажатлар учун (Pillar 1) 
ва 95,58 миллиард евроси қишлоқ ҳудудларини ривожлантириш дастурлари учун 
(Pillar 2) ажратилди (1-жадвал). 

1-жадвал 
ЕИнинг “Кўп йиллик молиявий концепцияси (MFF)” доирасида аграр секторни 
қўллаб-қувватлаш учун 2014-2020 йилларга ажратилган маблағларнинг юқори 

чегараси, млрд. еврода 
  

Қўллаб-қувватлаш элементлари 2014-2020 йиллар учун 
ўрнатилган юқори чегара, 

жорий  
нархларда 

2014-2020 йиллар учун 
ўрнатилган юқори чегара, 

2011 йил нархларида 

Бевосита тўловлар (Direct 
Payments) ва бозор билан боғлиқ 
харажатлар (Pillar 1) 

312,74 277,85 

Қишлоқ ҳудудларини 
ривожлантириш дастурлари 
(Pillar 2) 

95,58 84,94 

Жами  408,31 362,79 
 

Манба: European Commission DG Agriculture and Rural development. Overview of CAP Reform 2014-2020. 
www.ec.europa.eu/agriculture/policy-perspectives /policy-briefs/index_en.htm асосида тузилган. 

 

Ишлаб чиқариш ҳажмига боғланган ёки боғланмаган “Бевосита тўловлар (Direct 
Payments)” ЕИ фермерларини қўллаб-қувватлашнинг асосий манбаларидан бири 
бўлиб келди. “Бевосита тўловлар” 2014 йилдан бошлаб аъзо мамлакатлар танловига 
кўра ишлаб чиқариш ҳажмига боғланган ва боғланмаган тўловларга, ёш фермерлар ва 
кичик ҳажмли фермер хўжаликларини қўллаб-қувватлашга ҳамда бошқа мақсадларга 
йўналтирила бошланди. 

ЕИ янги ягона аграр сиёсатининг 2014-2020 йилларга мўлжалланган бюджетида 
бир йилга нисбатан маркетинг билан боғлиқ қўллаб-қувватлашга (Market support) 
сарфланадиган маблағлар салмоғини 3,9 %дан 4,49 %гача ошиб бориши 

режалаштирилгани ҳолда, янги бевосита тўловлар салмоғини (New direct payments) 
71,43 %дан 61,54 %га, қишлоқ ҳудудларини ривожлантириш дастурлари салмоғини 
(Rural Development) 24,67 %дан 19,23 %га қисқариши кўзда тутилган (2-жадвал).  

2-жадвал 

ЕИда 2014-2020 йилларда қишлоқ хўжалигини қўллаб-қувватлашга сарфланадиган 
маблағлар таркиби, (жамига нисбатан %да) 

  

Қўллаб-қувватлаш тадбирлари Йиллар 

2014 2015 2016 2017 2018 2019 2020 

Қишлоқ ҳудудларини ривож-лантириш 
(Rural Development) 

24,67 20,13 19,9 19,23 19,23 19,23 19,23 

Бозор билан боғлиқ қўллаб-қувватлаш 
(Market support)  

3,9 3,9 4,36 4,49 4,49 4,49 4,49 

Янги бевосита тўловлар (New direct 
payments) 

71,43 61,04 60,98 61,54 61,54 61,54 61,54 

Қишлоқ ҳудудларини ривож-лантириш 
бўйича мослашувчан-лик имкони 
(Possible flexibility for Rural Development) 

- 11,04 10,91 10,90 10,90 10,90 10,90 

Бевосита тўловлар бўйича мос-
лашувчанлик имкони (Possible flexibility 
for direct payments) 

- 3,9 3,85 3,84 3,84 3,84 3,84 

ЖАМИ: 100 100 100 100 100 100 100 
 

Манба: European Commission DG Agriculture and Rural development. Overview of CAP Reform 2014-2020. 
www.ec.europa.eu/agriculture/policy-perspectives/policy-briefs/index_en.htm. –p. 4. асосида муаллиф томонидан 
ҳисобланган. 

 
Янги аграр сиёсатнинг ўзига хослиги шундаки, унинг бюджетида олдинлари 

амалда бўлмаган янги иккита қўллаб-қувватлаш механизмлари киритилди: 
- қишлоқ ҳудудларини ривожлантириш бўйича мослашувчанлик имкони 

(Possible flexibility for Rural Development); 
- бевосита тўловлар бўйича мослашувчанлик имкони (Possible flexibility for Direct 

Payments). 
ЕИнинг янги аграр сиёсатида “Бевосита тўловлар (Direct payments)” тизими 

нафақат миқдор, балки мазмун жиҳатдан ҳам чуқур ислоҳ қилинди. Бу ислоҳотлар 

қўллаб-қувватлаш тадбирларининг янада шаффоф ва мақсадга йўналтирилганлигини 
таъминлаш учун хизмат қилади. Маълумки, ЕИнинг кўпчилик фермер хўжаликлари 
фақат қишлоқ хўжалиги билан эмас, балки қайта ишлаш саноати характеридаги 
қўшимча тармоқлар, хизматлар кўрсатиш ва бошқа фаолият турлари билан ҳам 
шуғулланади. Янги тизимга кўра бевосита тўловларни фақатгина фаол қишлоқ 
хўжалиги фаолиятига эга фермер хўжаликлари олиши мумкин [12].     

ЕИ ягона аграр сиёсатининг ўзига хослиги шундаки, ундаги барча қўллаб-
қувватлаш тадбирлари аъзо мамлакатлар учун бирдек мажбурий эмас.  Янги тизимга 
кўра бевосита тўловлар аъзо мамлакатлар учун мажбурий (compulsary) ва ихтиёрий 
(voluntary) бўлган икки йўналишга ажратилган (3-жадвал). 

Ягона аграр сиёсат доирасида қишлоқ хўжалигини қўллаб-қувватлашга 
йўналтириладиган тўловларнинг барчаси “ўзаро боғланган мувофиқлик” (Cross 

compliance) тамойилига мос келиши талаб қилинади. Унинг маъноси шуки, фермер 
хўжаликлари бевосита тўловлар ёки қўллаб-қувватлашнинг бошқа шаклларини қўлга 
киритиш учун маълум бир мажбурий қоидаларга риоя этиши талаб этилади. Бу 
қоидалар озиқ-овқат маҳсулотлари хавфсизлиги, чорва моллари саломатлиги 

тўғрисида ғамхўрлик қилиш, экинларни турли зараркунандалардан ҳимоялаш, иқлим 

ўзгаришлари, экология ва атроф-муҳитни муҳофаза қилиш, сув ресурсларини 
муҳофазалаш, қишлоқ хўжалигига яроқли ерларни қўллаб-қувватлаш каби 
тадбирларни ўз ичига олади. Шунингдек, барча фермер хўжаликлари “Фермерлар учун 
маслаҳат” тизимидан чекловсиз фойдаланиши мумкин. 

3-жадвал 
ЕИнинг янги ягона аграр сиёсатида “Бевосита тўловлар (Direct payments)” 
йўналишлари ва уларнинг жамига нисбатан улуши, жамига нисбатан %да 

 

Мажбурий  
(барча аъзо мамлакатлар учун) 

Ихтиёрий  
(аъзо мамлакатлар танловига кўра) 

 

Таянч тўлов схемаси (Basic payment scheme) 
ёки Ягона майдон тўлови схемаси (Single 
area payment scheme): 
- қатъий белгиланган чегара йўқ; 
- 150 000 Евродан ошса мутаносиб равишда 
5 % дан камайтирилади. 

Қайта тақсимланадиган тўловлар схемаси 
(Redistributive scheme): 
- максимум 30 %гача; 
- бевосита тўловлар ўртача даражаси-нинг 
65 %игача (дастлабки 30 гектар тўлови). 

Яшиллик тўлови (Green payment): 
- мажбурий тарзда 30 %га тенг; 
- яшиллаш амалиёти ёки унга эквивалент 
тадбирлар. 

Табиий чекловларга эга ҳудудлар-ни 
қўллаб-қувватлаш (Natural constraints 
support): 
- максимум 5 %гача.   

Ёш фермерларни қўллаб-қувват-лаш 
схемаси (Young farmers scheme): 
-  максимум 2 %гача; 
-  + 25 % тўловлар (5 йилгача). 

Ишлаб чиқариш ҳажмига боғлан-ган 
тўловлар (Voluntary coupled support): 
- максимум 10 % ёки 15 %гача. 

Кичик ҳажмли фермер хўжалик-ларини 
қўллаб-қувватлаш схемаси (Small farmer 
scheme): 
- максимум 10 %гача, бир фермер 
хўжалигига 1250 Евродан ошмайди.  

 

Манба: European Commission. DG Agriculture and Rural Development. Direct aid schemes. 
www.ec.europa.eu/agriculture асосида тузилган. 

 

“Таянч тўлов схемаси (Basic payment scheme)” 2013 йилдан бошлаб фермер 
хўжаликларининг маълум бир миқдордан кам бўлмаган даромад олишларини 

таъминлаш мақсадида “Ягона майдон тўлови схемаси (Single area payment scheme)” 
ўрнига киритилган. Аммо, ЕИга аъзо айрим мамлакатлар учун 2020 йилгача ягона 
майдон тўлови схемасини сақлаб қолиш имонияти берилган. Таянч тўлов схемаси ҳар 
бир гектарга (ҳар бир чорва моллари бош сонига) нисбатан олиниши зарур бўлган 
минимал даромад қиймати миқдорида, бевосита тўловларнинг бошқа турлари билан 
биргаликда қўлланилади. Таянч тўлов схемаси бўйича бюджет маблағларининг 
максимал даражаси белгиланмаган бўлсада, бевосита тўловларга (Direct payments) 
ажратилган жами маблағларнинг 70 %игача қисмини йўналтириш мумкин. Бу тўловлар 
бозорда нархлар тебраниши ва ноқулай конъюктура сабабли фермерлар даромадлари 
пасайиши ёки зарар кўришини олдини олиш орқали тармоқнинг паст рентабеллигини 
қисман қоплаш имконини яратади [13].   

“Яшиллик тўловлари (Greening payments)” юқорида келтирилган қўллаб-

қувватлаш турларига қўшимча бўлиб, у иқлим ва атроф-муҳитга ижобий таъсир 

кўрсатадиган ишлаб чиқариш технологияси қўлланилган ҳар бир гектар учун фермер 

хўжаликларига тақдим этилади [14]. 
Яшиллик тўловининг 3 та асосий мезони қуйидагилар саналади:  
- экин турларини диверсификациялаш; 
- яйловларни доимий ҳолатда яхши сақлашни қўллаб-қувватлаш; 
- “экологик вазиятни яхшилашга йўналтирилган ҳудудлар”ни ташкил этиш (15 

гектардан ортиқ ерга эга хўжаликлар учун ҳайдаладиган ерларнинг камида 5 %и 
ҳажмида). Шунингдек, атроф-муҳитга ижобий таъсир кўрсатувчи “яшилликка 
эквивалент” бошқа тадбирлар ҳам эътиборга олинади. 

Янги қоидаларга мувофиқ “Яшиллик тўловлари”ни олишга даъвогар фермер 
хўжаликлари экологик мувозанат бузилишига йўл қўймаслик ва иссиқхона 
тутунларининг атроф-муҳитни ифлослантиришини олдини олиш орқали табиатни 
асрашга ҳисса қўшишлари талаб этилади. Бунинг учун: 

- кўп турдаги экинларни экиш орқали тупроқ ва экотизимни барқарор бўлишига 
имкон яратиш; 

- тупроқдаги углеродлар ва яйловлардаги табиий яшаш муҳитини сақлашга 
ёрдамлашиш; 

- экологик тоза ҳудудларни шакллантириш орқали сув ва табиий муҳитни 
асрашга ҳисса қўшиш талаб этилади.  

“Экин турларини диверсификациялаш” талаблари 10 гектардан ортиқ 
ҳайдаладиган ер майдонига эга фермерларга нисбатан қўлланилади ва қуйидаги 
мезонларга эга: 

- 10 гектардан 30 гектаргача ҳайдаладиган ерлар учун камида 2 хил экин экиш 
шарт ва асосий экин жами экин майдонининг 75 %дан ортиғини банд этмаслиги лозим;  

- 30 гектардан ортиқ ҳайдаладиган ерларда камида 3 хил экин экиш шарт, 
биринчи асосий экин жами экин майдонининг 75 %дан, 2 та асосий экинлар эса 95 
%дан ортиғини банд этмаслиги лозим. 

Жами экин майдонлари ва яйловларнинг катта қисмида аввалдан экинларни 
диверсификациялашни қўллаб келаётган фермер хўжаликлари бу талаблардан озод  
этилади. 

“Доимий яйловларни яхши ҳолатда сақлаш” талаблари бўйича миллий 
ҳукуматлар домий фойдаланиладиган яйловларнинг экологик вазиятга таъсирчан 
қисмини “Табиат-2000” дастури доирасида қўллаб-қувватлаши талаб этилади. Бу 
дастур доирасидаги яйловларнинг жами қишлоқ хўжалиги ерларига нисбатан салмоғи 
5 %дан кам бўлмаслиги лозим. 

   “Экологик вазиятни яхшилашга йўналтирилган ҳудудлар” тадбирлари 15 
гектардан ортиқ ерга эга фермер хўжаликлари учун ҳайдаладиган ерларнинг камида 5 
%и ҳажмида киритилган. Бу механизм биохилма-хилликни қўллаб-қувватлаш ва бошқа 

кенг қамровли дастаклар орқали экологик вазиятни асраб-авайлаш мақсадларига 
хизмат қилади. Ерларни шудгорга қолдириш, дала атрофларида дарахтлар экиб ҳимоя 
қатламлари ҳосил қилиш, буфер зоналар яратиш, алмашлаб экиш ва оралиқ экинлар 
экишни кенгайтириш, минерал ўғитлар ва заҳарли кимёвий ҳимоя воситаларидан 
камроқ фойдаланиш орқали тупроқни яхшироқ муҳофа қилиш, азот тўпловчи экинлар 
экишни кенгайтириш, органик қишлоқ хўжалигини ривожлантириш каби тадбирлар  
айнан шу мақсадларга хизмат қилади.  

Гарчи “Яшиллик тўловлари (Greening payments)” 2014 йилдан киритилган 

бўлсада, 2015 йил охирига келиб бу тизимнинг юқорида келтирилган учта мезонидан 
ҳеч бўлмаганда биттасини қўллаш мажбуриятини олган фермер хўжаликлари сони 
2 468 541 тага етган (жами фермерларнинг 36 %и), “яшиллик” талаблари остидаги экин 
майдонлари ҳажми эса 105 821 439 гектарга етган ёки жами экин майдонларининг 72 
%ини ташкил этган. 

 Яшиллик тўловларининг максимал қиймати ЕИга аъзо мамлакатларга бевосита 
тўловлар (Direct payments) учун ажратилган маблағларнинг 30 %и миқдорида (12,8 
млрд. Евро атрофида) ўрнатилган ва барча аъзо мамлакатлар учун мажбурий 
ҳисобланади. Агар яшиллик тўловини олган фермер хўжалиги уни мақсадли 
ишлатмаса нафақат маблағни қайтариши талаб этилади, балки 2017 йилдан бошлаб 20 
%, 2018 йилдан бошлаб эса 25 % миқдорида жарима тўлашига ҳам тўғри келади.  

“Ёш фермерларни қўллаб-қувватлаш схемаси (Young farmers scheme)” янги 
аграр сиёсат доирасида барча аъзо мамлакатлар учун мажбурий бўлган чоралардан 
биридир. Бугунги кунда ЕИга аъзо мамлакатларда 40 дан кичик ёшдаги фермерлар 
улуши 14 %ни ташкил этади. Авлодлар янгиланишини ва ёшлар ўртасида қишлоқ 
хўжалиги фаолияти билан шуғулланишни қўллаб-қувватлаш мақсадида 2015 йилдан 
бошлаб 40 ёшдан кичик бўлган ва илк бор фермерлик билан шуғулланаётганлар ёки 
тўлов олиш учун ариза берган вақтдан 5 йилгача олдинги даврда фермер хўжалиги 
юритаётганлар учун таянч тўлов схемасига (ягона майдон тўлови схемасига) қўшимча 
янги тўлов тизими киритилди. Бу тўловлар суммаси бевосита тўловлар учун аъзо 
мамлакатларга ажратилган жами маблағларнинг 2 %и миқдорида белгиланган ва 5 
йил муддатгача тайинланади [12].           

ЕИнинг янги аграр сиёсатида бевосита тўловларни янада мақсадли йўналтириш 
учун аъзо мамлакатларга танлов асосида амалга ошириладиган схемаларга ҳам ўрин 
берилган. Шундай ихтиёрий тўлов турларидан бири кичик ва ўрта ҳажмли фермер 
хўжаликларини қўллаб-қувватлаш мақсадида уларнинг дастлабки 30 гектари учун 
(агар 30 гектардан юқори бўлса мамлакат бўйича фермер хўжаликларининг ўртача ер 
майдони ҳажмигача) тақдим этиладиган “Қайта тақсимланадиган тўловлардир 
(Redistributive payment)”. Аъзо мамлакат ўзининг бевосита тўловлар учун ажратилган 
бюджетининг 30 %игача қисмини мазкур тўловлар учун қайта тақсимлаши мумкин. 

ЕИга аъзо мамлакатлар қишлоқ хўжалигининг (фермерликнинг) 
иқтисодий/ижтимоий/экологик жиҳатдан муҳим бўлган ва маълум даражада ноқулай 
шарт-шароитларга эга тармоқларини ихтиёрий бўлган “Ишлаб чиқариш ҳажмига 
боғланган бевосита тўловлари (Voluntary coupled support)” орқали давлат 
бюджетидан қўллаб-қувватлаши мумкин. Ишлаб чиқариш ҳажмига боғланган қўллаб-
қувватлашга ажратиладиган маблағлар улуши ЕИ аъзо мамлакатларига бевосита 
тўловлар учун ажратилган миллий бюджетлари юқори чегарасининг (41 - 42 млрд. 

Евро) 8 (+2 оқсилга бой экинлар учун) %и, зарурий ҳолларда эса 13 (+2 оқсилга бой 
экинлар учун) %и даражасида (4,1 - 4,2 млрд. Евро атрофида) белгиланган. Ундан 
юқори даража фақатгина ЕИ Комиссияси розилиги асосида ажратилиши мумкин [15].  

Қўллаб-қувватлашнинг бу тури қишлоқ хўжалиги маҳсулотларининг айрим 
турлари бўйича ишлаб чиқаришнинг зарурий ҳажмини сақлаб туриш учун ажратилади. 
Қўллаб-қувватлаш ишлаб чиқариш ҳажмига маълум бир миқдорий чекловлар ўрнатиш 
ҳамда қишлоқ хўжалиги экин майдонлари ва ҳосилнинг қатъий белгиланган ҳажми ёки 

чорва молларининг чекланган бош сони доирасида амалга оширилади. Бу бозор 

нархлари ва фермерлар даромадини кескин пасайишини олдини олишга имкон 
беради. 

Ҳозирги кунда ЕИнинг умумий бюджетидан қишлоқ хўжалигининг 21 қуйи 
тармоқлари бўйича ушбу тўлов турини амалга ошириш мумкин: ғалла, мойли экинлар, 
оқсилга бой экинлар, дуккаклилар, каноп, шоли, ёнғоқ, крахмал учун картошка, сут ва 
сут маҳсулотлари, уруғлик, қўй ва эчки гўшти, мол ва бузоқ гўшти, зайтун ёғи, ипак 
хомашёси, қуритилган чорва озиқаси, хмель, қанд лавлаги, шакарқамиш, цикорий, 
мева ва сабзавотлар, қисқа муддатда кесиладиган ўрмонлар. 

Шунга эътибор қаратиш лозимки, “Ишлаб чиқариш ҳажмига боғланган қўллаб-
қувватлаш (Voluntary coupled support)” тадбирларига йўналтириладиган бюджет 
маблағлари маълум миқдорий чекловлар киритиш (лимит ўрнатиш), яъни чорва 
молларининг қатъий белгиланган бош сони  ёки экин турлари бўйича қатъий 
белгиланган гектарга нисбатан берилади. Шунингдек, бу тўловлар ЕИга аъзо 
мамлакатлар кесимида чорва моллари турлари ёки экинлар турлари бўйича сезиларли 
даражада фарқ қилади (4-жадвал).  

4-жадвал 
ЕИда 2015-2020 йилларда ишлаб чиқариш ҳажмига боғланган қўллаб-қувватлаш 

тўловларининг (Voluntary coupled support) маҳсулотлар турлари бўйича 
тақсимланиши 

 

Маҳсулот ёки экин турлари Ўрнатил- 
ган  

лимит, 
(бош/ 

гектар) 

Жами,  
2015-

2020 й. 
млн. 
Евро 

Бир бош/бир гектарга  
нисбатан, Евро 

2015 2016 2017 2018 2019 2020 

Мол ва бузоқ гўшти 18 616 664 10199,0 91,7 91,4 91,2 91,2 91,2 91,2 

Сут ва сут маҳсулотлари 12 321 533 5078,5 67,3 67,9 68,6 69,4 70,1 68,9 

Қўй ва эчки гўшти 41 627 791 2916,6 11,5 11,6 11,6 11,7 11,8 11,9 

Оқсилли экинлар 4 318 571 2643,4 99,0 100,3 101,6 103,0 104,0 103,9 

Мева-сабзавотлар  675 186 1253,8 301,9 308,5 311,0 312,6 314,1 308,8 

Қанд лавлаги 497 222 1057,9 350 356 358 360 362 341 

Ғалла 1 935 435 535,71 45 46 47 47 46 46 

Шоли 447 431 336,37 127 126 125 125 124 124 

Дон-дуккаклилар 252 983 106,36 72 71 70 770 69 69 

Зайтун ёғи 886 704 409,74 79 78 77 76 75 75 

Картошка крахмали 58 145 105,48 304 304 305 305 306 290 

Ёнғоқ 418 000 84,0 33 33 33 33 33 33 

Уруғлик етиштириш 28 238 32,46 194 193 192 191 190 191 

Хмель  8 869 27,17 511 511 512 513 514 503 

Мойли экинлар 76 285 15,58 19 25 31 37 43 49 

Каноп 13 787 11,76 141 141 141 142 142 146 

Пилла хомашёси 11 000 4,84 75 74 73 73 72 72 

Зиғир 3 936 3,4 145 146 147 147 148 132 
 

Манба: EC DG Agriculture and Rural development. Voluntary coupled support. 
www.ec.europa.eu/agriculture/direct-support/direct-payments/docs/voluntary-coupled-suppot-note_en.pdf.  асосида 
муаллиф томонидан тузилган. 

Хусусан, 2015-2020 йилларда мол ва бузоқ гўшти етиштиришни қўллаб-

қувватлашга ЕИга аъзо 24 мамлакат бўйича ҳар йили 18 616 664 бош чорва моллари 
учун лимит белгиланган ва аъзо мамлакатлар бу миқдорни оширмаслик 
мажбуриятини олади. Бир бош чорва молига нисбатан қўллаб-қувватлаш суммаси 
2015-2020 йиллар ичида ЕИ бўйича йилига ўртача 91,7 Евродан 91,2 Еврогача, жами 
қўллаб-қувватлаш суммаси эса 1 706,3 млн. Евродан 1 697,6  млн. Еврогача камайиб 
бориши кўзда тутилган.  

ЕИ бўйича 15 хил турдаги экинлар бўйича “Ишлаб чиқариш ҳажмига боғланган 
қўллаб-қувватлаш  тўловлари (Voluntary coupled support)” кўзда тутилган. Ишлаб 
чиқариш ҳажмига боғланган қўллаб-қувватлашни (Voluntary coupled support) 
деҳқончилик маҳсулотлари турлари бўйича таҳлил қиладиган бўлсак, 2015-2020 
йилларда ЕИ бўйича мева-сабзавот маҳсулотлари етиштиришни қўллаб-қувватлаш 
учун 675 186 гектар ерга лимит белгиланган ва жами 6 йилда 1253,8 млн. Евро 
қийматида молиявий кўмак ажратиш кўзда тутилган. Бу маблағ 2015 йилдан 2020 
йилгача йилига 203,85 млн. Евродан 212,08 млн. Еврогача, бир гектарга нисбатан эса 
301,9 Евродан 314,1 Еврогача фарқ қилади [16]. 

ЕИда “Кичик ҳажмли фермер хўжаликларини қўллаб-қувватлаш схемаси 
(Small farmers scheme)” ҳам амалда бўлиб, бу тўлов кичик ҳажмли фермер 
хўжаликларининг рақобатбардошлигини ошириш ва бозорга интеграциялашувини 
рағбатлантириш, маъмурий харажатлар юкини қисқартириш ҳамда бу турдаги 
хўжаликлар муҳим ўрин тутадиган қишлоқ ҳудудларини динамик ривожланишини 
таъминлаш мақсадида киритилган.  

Бу схема “Бевосита тўловлар (Direct payments)” тизимига кирувчи бошқа барча 
схемалар (таянч тўлов схемаси, ягона майдон тўлови, қайта тақсимланадиган тўлов, 
яшиллик тўлови, ёш фермерлар схемаси, ишлаб чиқариш ҳажмига боғланган тўловлар) 
ўрнига қўлланилиши мумкин ва бу схема бўйича тўлов олишга киритилган фермер 
хўжаликлари бевосита тўловларнинг юқорида келтирилган бошқа турлари бўйича 
давлат кўмаги олишга ҳақли эмас. Бу тизим соддалаштирилган тўлов сифатида 
қаралади. Унинг минимал суммаси бир фермер хўжалигига нисбатан 500 Евродан кам 
бўлмаслиги, энг юқори чегараси эса 1250 Евродан ошмаслиги лозим. 

 “Кичик ҳажмли фермерлар схемаси” бўйича бир фермерга нисбатан 
ажратиладиган молиявий кўмакнинг максимал суммаси 1250 Евродан ошмаслигини 
назарда тутсак, ЕИ бўйича ўртача бир гектарга нисбатан тўлов қиймати 480 Евродан 
кўпроқни (1250 Евро/2,6 гектар) ташкил этишини кўриш мумкин. Кичик ҳажмли 
фермер хўжаликлари бундан ташқари “Қишлоқ ҳудудларини ривожлантириш 
дастурлари” бўйича ҳам кўмак олиши мумкин.  

Ягона аграр сиёсатнинг асосий вазифаларидан бири Европада алоҳида 
ҳудудлар, айниқса қишлоқ хўжалиги устувор аҳамиятга эга ҳудудлар 

ривожланишидаги номутаносибликларни бартараф этишдир. Ягона аграр сиёсат 
тизимидаги “Қишлоқ ҳудудларини ривожлантириш дастурлари (Rural development)” 
ЕИ қишлоқ ҳудудларининг мувозанатлашган ва барқарор ривожланишига хизмат 
қилади.  

Аъзо мамлакатлардан ўзларининг қишлоқ ҳудудларини ривожлантириш 
дастурларини минтақаларнинг эҳтиёжлари ва ЕИни ривожлантиришнинг қуйидаги 6 та 

устувор йўналишларидан камида 4 тасига мос келадиган қилиб шакллантиришлари 

талаб қилинади: 
- қишлоқ ва ўрмон хўжалиги ҳамда қишлоқ ҳудудларида билим ва 

инновацияларни етказишга кўмаклашиш; 
- аграр ишлаб чиқаришнинг барқарорлиги ва рақобатбардошлигини оширишни 

рағбатлантириш; 
- озиқ-овқат етиштиришнинг самарали технологик тизимини ташкил этишга, 

чорва молларини касалликлардан муҳофаза  қилиш ва аграр соҳада рискларни 
бошқариш масалаларига кўмаклашиш; 

- қишлоқ ва ўрмон хўжалигида экотизимни тиклаш, сақлаш ва мустаҳкамлашга 
кўмаклашиш; 

- ресурслардан самарали фойдаланиш, қишлоқ хўжалигида иқлим 
ўзгаришларига барқарор иқтисодиётни шакллантириш; 

- қишлоқ жойларда ижтимоий интеграциялашувга, камбағалликни 
қисқартиришга ва иқтисодий ривожланишга кўмак бериш. 

“Қишлоқ ҳудудларини ривожлантириш дастурлари (Rural development)” 
доирасида асосан учта узоқ муддатли мақсадларга эришиш кўзда тутилган:  

1. Қишлоқ ҳудудларида бизнесни ривожлантиришни рағбатлантириш 
мақсадида янги иш ўринлари яратиш ва иқтисодий ўсишга инвестициялар киритиш.  

 2. Экологик мезонларга мос келувчи ишлаб чиқариш технологиялари ва қайта 
тикланадиган энергия манбаларини ривожлантиришга инвестиция киритиш орқали 
табиий ресурслар ва иқлим ўзгаришларини барқарор бошқариш тизимини яратиш. 

3. Қишлоқ ҳудудлари ва жамоаларининг мувозанатлашган ривожланишини 
таъминлаш. 

ЕИ Комиссиясининг Қишлоқ хўжалиги ва қишлоқ ҳудудларини ривожлантириш 
Бош директорати маълумотларига қараганда аъзо мамлакатларда амалга 
оширилаётган 118 та “Қишлоқ ҳудудларини ривожлантириш дастурлари (Rural 
development)” учун барча манбалар ҳисобидан 2014-2020 йилларда жами  161,0 млрд. 
Евро ажратилган бўлиб, унинг 99,6 млрд. Евроси Европа қишлоқ ҳудудларини 
ривожлантириш жамғармаси (The European Agricultural Fund for Rural Development 
(EAFRD)) маблағлари, 50,9 млрд. Евроси давлатларнинг миллий бюджетлари ва 10,7 
млрд. Евроси  бошқа манбалардан  қопланади.  

Қишлоқ ҳудудларини ривожлантириш жамғармаси маблағлари ЕИ бюджетидан 
2017-2020 йилларда аграр соҳани қўллаб-қувватлашга сарфланадиган жами 
маблағларнинг 19,23 %ини ташкил этиб, бунга қўшимча равишда 10,9 %ни ташкил 
этувчи қишлоқ ҳудудларини ривожлантириш бўйича мослашувчанлик имкони (Possible 
flexibility for Rural Development) ҳам кўзда тутилган [11]. 

Ягона аграр сиёсати доирасида қишлоқ хўжалигини қўллаб-қувватлаш 

дастурларининг йўналишлари, бу тадбирларга ажратилаётган давлат молиявий 
кўмагининг қиймати ва таркибини таҳлил этиш ЕИ мамлакатларида аграр секторни 
янада барқарор ривожлантириш учун мустаҳкам тизимга асос солинганлигини 
кўрсатади.   

Хулоса ва таклифлар 
Олиб борилган илмий изланишлар асосида ЕИнинг марказлашган бюджети, 

аъзо мамлакатларнинг миллий бюджетлари ҳамда турли жамғармалар 

маблағларидан қишлоқ хўжалигини кенг қамровли қўллаб-қувватлаш аграр 

тармоқнинг рақобатбардошлигини ошириш, янада мустаҳкам барқарорликни 
таъминлаш ва юқори самарадорликка эришиш мақсадларига хизмат қилмоқда, деб 
хулоса чиқаришга имкон беради. 

Қишлоқ хўжалигини қўллаб-қувватлашнинг кўп каналли тизими шаклланган 
Европа Иттифоқи мамлакатлари тажрибаларини ўрганиш ва умумлаштириш асосида 
уларда қўлланилаётган қуйидаги механизмлардан мамлакатимиз шароитида унумли 
фойдаланиш тавсия этилади: 

- қишлоқ хўжалиги маҳсулотлари бозорларида конъюнктуравий ҳамда нархлар 
тебранишлари (волотиллиги) шароитида давлат харид ва товар интервенциялари 
орқали озиқ-овқат таъминоти ва нархлар барқарорлигини сақлаш, бунда максимал ва 
минимал нархлардан унумли фойдаланиш; 

- қишлоқ хўжалиги ва бошқа тармоқлар ўртасида эквивалент товар 
айрибошлашни таъминловчи “нархлар паритети”ни таъминлаб бориш; 

- ер, сув ва бошқа ресурслардан самарали фойдаланишни рағбатлантиришга 
асосланган молиявий қўллаб-қувватлашга ўтиш; 

- молиявий кўмакни кўпроқ фақат қишлоқ хўжалиги эмас, балки қайта ишлаш, 
хизматлар кўрсатиш ва бошқа фаолият турлари билан шуғулланувчи кўп тармоқли 
фермер хўжаликларига йўналтириш; 

- табиий-иқлим шароити оғир ва чекка ҳудудларда фаолият кўрсатувчи фермер 
ва деҳқон хўжаликларини молиявий қўллаб-қувватлаш; 

- экин турларини диверсификациялаш, алмашлаб экишни жорий этиш, органик 
деҳқончиликни юритиш, яйловларни доимий ҳолатда яхши сақлаш ва экологик 
вазиятни яхшилашга йўналтирилган тадбирларни “яшиллик тўловлари” орқали 
қўллаб-қувватлаш; 

- асосий капиталга (иссиқхоналар, сут-гўшт фермалари, қайта ишлаш 
корхоналари қуришга ва бошқ.) киритилган инвестициялар қийматининг бир қисмини  
давлат бюджетидан қоплаб бериш; 

- фермерларга маҳсулот ишлаб чиқариш ҳажмига боғланган бевосита 
тўловлардан боғланмаган (бир гектар экин майдони ёки чорва моллари бош сонига 
нисбатан) тўловларга ўтиш;  

- қишлоқ жойларда инфратузилмаларни ривожлантириш, янги иш ўринлари 
яратиш, қишлоқ хўжалиги маҳсулотларини дастлабки ва чуқур қайта ишлаш  ҳамда 
турли хизмат турларини кенгайтиришга йўналтирилган “қишлоқ ҳудудларини 
ривожлантириш дастурлари”ни молиявий қўллаб-қувватлаш; 

- ишлаб чиқаришга сифат стандартларини жорий этиш ва муқобил энергия 
турларини қўллашни рағбатлантириш; 

- экинлар ва чорва моллари касалликлари, заракунандалар ва табиий 

офатлардан кўрилган зарарларнинг бир қисмини бюджетдан қоплаб бериш;  
- янги иш бошлаётган кичик ҳажмли, ёш ва оилавий фермер хўжаликларига 

бошланғич сармоя учун грантлар ажратиш; 
- қишлоқ ҳудудларида илғор тажрибалар, рақамли инновацион  технологиялар 

ва “ақлли қишлоқ хўжалиги”ни жорий этишга қаратилган илмий тадқиқотлар, тренинг 
ва маслаҳат хизматлари кўрсатишни бюджетдан молиявий қўллаб-қувватлаш. 

